Айзек Азимов

Әйлән-бәйлән
Грегори Паэуллның яраткан әйтемнәренең берсе «курку яхшыга илтми» иде. Шуңа күрә, каршысына баскычтан тирләп-пешеп төшеп барган Майкл килеп чыккач, ул кашларын җыерды.

- Ни булды? Тырнагыңны сындырдыңмы әллә?

- Әйе, сындырган ди, - дип тупас кына җавап кайтарды тыны кысылган Донован. 

- Көне буе анда аста нәрсә эшләп яттың син?

Ул тын алды да:
- Спиди кайтмады! - диде.
Пауэллның күзләре ачылып китте, ул туктап калды, ләкин шундук үз-үзен кулга алды да, баскыч буйлап менүен дәвам итте. Менеп җиткәнче ул бер сүз дә дәшмәде, соңыннан гына:

- Син аны селен артыннан җибәргән идеңме? - дип сорады.

- Әйе.

- Кайчан?
- Биш сәгать элек.

Тагын тынлык урнашты. Шайтан алгыры! Алар Меркурийда төп-төгәл унике сәгать кенә - һәм шундый җәфа. Меркурий Кояш системасындагы иң мәкәрле планета булып исәпләнә, әмма монысы инде чамадан тыш хәл!

- Әйда башыннан ук бәйнә-бәйнә сөйләп бир, - диде Пауэлл.
Алар радиорубкага керделәр. Андагы җиһаз Беренче экспедициядән соң үткән ун ел дәверендә бераз искергән иде инде. Техника өчен бу ун ел бик зур әһәмияткә ия. Спидины 2005нче елда чыгарылган роботлар белән генә чагыштырып кара. Дөрес, роботехниканың соңгы еллардагы казанышлары бигрәк тә баш әйләндергеч булды.
Пауэлл, ипләп кенә, әле дә ялтырап торган тимергә тиеп карады. Бу бүлмәдә булган бар нәрсә дә ниндидер ташландык булып күренә һәм күңелгә авыр тәэсир итә иде. Хәер, станция бөтен килеш шундый тойгы тудыра.
Донован да моны сизеп алды.

- Мин аның белән радио аша хәбәрләшеп карадып, әмма нәтиҗәсез. Кояшлы якта радионың бер файдасы да юк - һәрхәлдә өч чакрымнан да озынрак ераклыкта. Бу, өлешчә, Беренче экспедициянең барып чыкмавына да сәбәпче булды. Ә УКД ярдәмендә хәбәрләшүне җайлаштырыр өчен бер генә атна вакыт җитми...
- Монысын калдырып торыйк. Шулай да нәрсә ачыклый алдың син?
- Мин кыска дулкыннарда модульләнмәгән сигнал тоттым. Аның буенча Спидиның кайда икәнен генә белеп була. Мин аны ике сәгать буе күзәттем һәм нәтиҗәләрне картага яздым. 
Донован арткы кесәсеннән Беренче экспедициядән калган саргаеп беткән кәгазь кисәген тартып чыгарды да, өстәлгә ташлап, ярсып, өстенә учы белән китереп сукты. Пауэлл аның артыннан ерактанрак, кулларын күкрәгендә кушырып карап торды. Донован, борчылып, карандаш белән картага төртте:
- Бу кызыл тамга - селен күле.

- Кайсысы? - дип бүлде ана Пауэлл. - Алар анда өчәү, барысын да Мак-Дугал очып китәр алдыннан билгеләп калдырган иде.
- Әлбәттә, мин Спидины иң якынына җибәрдем. Моннан 30 чакрым. Ләкин эш анда түгел. - диде калтыраган тавыш белән Донован. - Менә бу нокталар барысы да Спидиның юлын күрсәтәләр.

Пауэллның ясалма тынычлыгы беренче тапкыр бозылды. Ул картаны тартып алды.

- Шаяртмыйсыңмы? Бу бит мөмкин түгел!

- Үзең кара, - диде Донован.

Роботның үткән юлын билгеләгән нокталар уртасында кызыл тамга - селен күле  - булган  тигезле-тигезсез түгәрәк хасил итәләр. Пауэллның бармаклары мыегына үрелделәр - бу, һичшиксез, шомлану билгесе иде.
- Мин аның артыннан ике сәгать буе күзәттем. Ул шул вакыт эчендә бу каһәр суккан күлне дүрт тапкыр әйләнде. Бертуктаусыз шунда әйләнеп йөрергә җыена, ахры. Без нинди хәлдә калганны аңлыйсыңмы инде?
Пауэлл аңа карады, ләкин берни дә дәшмәде. Әлбәттә, ул нинди хәлдә калуларын бик яхшы аңлый иде. Барысы да силлогизм тезмәсе кебек ачык иде... Меркурийның коточкыч кояш көченнән аларны бары тик фотоэлемент батареялары гына аерып тора. Алар бөтенләй диярлек таушалып беткән, җайлар өчен бары тик селен гына кирәк. Селенны Спиди гына алып килә ала. Ул кайтмаса, селен булмый, селен булмаса - фотоэлементлар... Ярар соң, әкрен генә кыздыру - үлемнең иң начар төрләренең берсе.
Донован ярсып чәчәләрен туздырды да, ачы тавыш белән:

- Бар Кояш системасы алдында хурлыкка калачакбыз, Грег. Ничек бөтенесе дә шулай кискен таркалып китте соң әле ул? «Пауэлл һәм Донованнан торган атаклы бригада, Меркурийның кояшлы ягындагы рудникны заманча техника һәм роботлар ярдәмендә кире эшләтеп җибәрү максатчанлыгын ачыкларга очып китте.» Ә без беренче көнне үк барсын да боздык. Гап-гади эш иде бит үзе, югыйсә. Без бу хурлынктан арына алмаячакбыз.
- Бу турыда борчылырга кирәкми, - дип тыныч кына җавап бирде Пауэлл. - Әгәр дә тиз генә берәр нәрсә уйлап тапмасак, хурлыктан арыну түгел  - үлемнән арына алмаячакбыз..

- Шаяртма! Бәлки сиңа көлкедер дә, әмма миңа - юк. Бердәнбер робот белән генә безне монда җибәрү җинаять иде! Җитмәсә, синең фотоэлементларны үзебез төзәтә алабыз дигән искиткеч идеяң.

- Ялган яла якма. Бу сорауны без бергә хәл иткән идек һәм син моны бик яхшы беләсең. Безгә нибары бер килограмм селен, Стиллхэдның диэлектрик җайланмасы һәм өч сәгать вакыт кирәк. Меркурийның бөтен кояшлы ягы буйлап чип-чиста селен күлләре ята. Мак-Дугалның спектрорефлекторы биш минут эчендә генә өчесен тапты. Шайтан алгыры! Без бит икенче кояш тотылуын көтеп утыра алмый идек!
- Нәрсә эшлибез инде хәзер? Пауэлл, син нәрсәдер уйлап таптың бугай, югыйсә шундый тыныч булмас идең. Син дә, мин дә геройлар түгелбез. Әйдә, сөйлә!
- Спиди артыннан без үзебез бара алмыйбыз. Һәрхәлдә, бу, кояшлы якта. Андагы кызуга хәтта яңа скафандрлар да егерме минуттан ары түзмәячәк. Шулай да...син «роботны тотырга роботны җибәр» дигән бер элекке әйтемне беләсеңме? Кара әле, Майк, барысы да алай ук начар түгел бугай. Безнең аста алты робот бар. Әгәр дә алар эшли икән, шуларны кулланырга була. Тик эшләсеннәр генә.
Донованның күзендә өмет чаткылары чалынды.

- Беренче экспедициядән калган роботлармы? Белеп әйтәсеңме? Бәлки, алар нибары ярымавтоматлар гынадыр? Ун ел роботехника өчен зур вакыт бит.
- Юк, робот алар. Көне буе шулар белән булыштым Аларның, бик гади генә булса да, позитрон мие бар.
Ул картаны бөкләп кесәсенә тыгып куйды.
- Әйдә, төшеп карыйк.
Роботлар станциянең иң аскы ярусында, тузан белән капланып беткән ниндидер әрҗәләр арасында сакланалар. Алар бик зур, хәтта утырган килеш тә башлары ике метр югарылыкта тора иде.
Донован сызгырып куйды:

- Менә бу роботлар, ичмасам. Әйләнәсе өч метрлап кына бардыр боларның.

- Эчләрендә иске Мак-Геффи приводы булганга ул. Ачып карадым - коточкыч нәрсә.
- Кушып та карамадыңмы соң?

- Юк, ә нигә? Берәр нәрсәсе төзек булмавы икеле. Хәтта диафрагмалары да хәтәр яхшы күренә. Алар сөйләшә белергә тиеш. - Пауэлл якында торган бер роботның күкрәгендәге калканчыкны сүтеп алды да, тишеккә биш сантиметрлы, роботны терелтеп җибәрер хәтлек  кечкенә генә атом энергиясе чаткысын үз эченә алган, шарчык тыгып куйды. Аны куюы бик читен булса да, Пауэлл, ахыр чиктә, моның очына чыга алды. Әйбәтләп кенә калканчыкны кире урынына борып куйды да, икенче роботка кереште.
Донован борчулы тавыш белән:

- Алар селкенмиләр.

- Команда бирелмәгән, - дип аңлатты Пауэлл. Беренче роботка таба борылды да, бронясына сукты: - Әй, син! Ишетәсеңме мине?
Гигант әкрен генә башын иде дә күзләрен Пауэллга төбәде. Аннары карлыгып, шыбырдап, борынгы фонографныкына охшап тавыш ишетелде:

- Әйе, хуҗа.

 Пауэлл авызын ерды.
- Ишеттеңме, Майк? Беренче сөйләшә торган роботларның берсе бу. Ул вакытта  вакыйгалар Җирдә роботларны куллануны тыюга таба бара иде. Әмма конструкторлар бу хәлне булдырмаска тырышып, машиналарга ныклы һәм ышанычлы кол инстинктлары салганнар.
- Әмма моның ярдәме тимәгән, - дип куйды Донован.
- Юк, әлбәттә, тик алар барыбер тырышканнар бит. - Ул тагын роботка таба борылды.

- Тор!

Робот әкрен генә торып басты. Донован башын өскә күтәрде дә, гаҗәпләнүеннән тагын бер сызгырып куйды.

- Син җир өстенә чыга аласыңмы? - дип сорады Пауэлл.

- Әйе, хуҗа.

- Яхшы. Чакрымның нәрсә икәнен беләсеңме?

Беразга тынлык урнашты, аннары соң ашыкмыйчы гына:

- Әйе, хуҗа, - дигән тавыш ишетелде.

- Без сине җир өстенә алып чыгачакбыз һәм юл күрсәтәчәкбез. Син 30 чакрым чамасы юл үтәрсең дә, икенче, синнән кечерәк бер роботны очратырсың. Аңлашыламы?
- Әйе, хуҗа.

- Син ул роботны табарсың һәм аңа кайтырга әмер бирерсең. Әгәр дә тыңламаса, көч белән кайтарырсың.

Донован Пауэллның җиңеннән тартты

- Ник туры селен артыннан гына җибәрмәскә, ә?
- Чөнки миңа Спиди кирәк, аңладыңмы? Аның белән ни булганын беләсем килә. - Роботка борылып: - Минем арттан бар! - дип әмер бирде.

Ләкин робот урыныннан кузгалмады, яңгырап тавышы гына ишетелде:

- Гафу ит, хуҗа, тик мин бара алмыйм. Башта син минем өстемә утырырга тиешсең.

Аның куллары зыңгылдап кушылдар, тупас бармаклары бер-берсе белән бәйләнделәр дә өзәңгегә охшап калдылар.
Пауэлл мыегын тарткалап, роботка карап катты.
- Шулаймыни?! Һм-м-м...

Донованның күзләре акайды:
- Без нәрсә, аларга утырып йөрергә тиешме? Җайдаклар кебек?

- Әйе, бугай. Нигә икәнен үзем дә аңлап җиткермим. Шулай да... Аңлашылды! Әйтәм бит, ул вакытны куркынычсызлык белән бик мавыкканнар. Күрәсең, конструкторлар да моның өстендә күп эшләгәннәр. Роботлар бары тик җайдак булганда гына йөри ала, үзләре генә булдыралмыйлар. 
 - Нишләргә инде безгә?

 - Мин дә нәкъ шуның турында уйлыймын, - дип мыгырданды Пауэлл. - Без җир өстенә робот белән ни, роботсыз ни - барыбер чыга алмыйбаз. Я аллам! - Ул дулкынланып бармакларын белән чиертте. Бир әле миңа теге картаны. Тикмәгә мени мин аны ике сәгать буе күз чекрәйтеп карап утырдым? Менә бу безнең станция. Туннельләр аша барып карасак?
Станция картада кызыл түгәрәк белән билгеләнгән. Аның әйләнә-тирәсендә пәрәвез кебек туннельләрнең кара пунктир сызыклары җәелгән.
Донован шарт билгеләмәләргә текәлде.
- Кара, - диде ул, - менә бу кара нокталар - җир өстенә чыга торган юллар. Иң якыны күлдән, күп булса, бер биш чакрым чамасы ераклыктадыр. Менә аның номеры....Әз генә эрерәк язсалар да булыр иде... Әһә, 13-а. Тик роботлар гына юлны белсен...

Пауэл шунда ук юл турында сорашты һәм: «Әйе, хуҗа» дигән җавап алды.

- Скафандрларны алып кил, - диде ул канәгатьләнеп.

Алар скафандрларны киделәр. Әле кичә генә, Меркурийга килеп җитү белән, мондый уй башларына да килмәгән иде, ә хәзер алар, җайсыз киемгә ияләшә-ияләшә, авыр гына хәрәкәтләнәләр.

Скафандрлар, гади космоста очу костюмнарына караганда, бермә-бер зуррак һәм килбәтсезрәк, әмма күпкә җиңелрәк, чөнки аларда бер генә тимер кисәге дә юк. Термочыдам пластиктан эшләнеп, махсус эшкәртелгән бөке белән катланган һәм һавадан бар дымлылыкны бетерә торган җайланмасы булган бу скафандрлар Меркурийның бик көчле кояшы астында егерме минут чыдый. Өстәвенә, кеше гомеренә куркынычылык тудырмыйча тагын биш-ун минут түзә.

Робот һаман да кулларын өзәңге формасында тота иде һәм Пауэллның килбәтсезләнгән фигурасына карата бернинди гаҗәпләнү күрсәтмәде.

Радио аша карлыгып Паэуллның тавышы ишетелде:

- Син безне 13-а чыгу юлына илтергә әзерме?

- Әйе, хуҗа.  
«Шунысына да шөкер, - дип уйлап куйды Пауэлл, - бәлки, радиоидарә булмавы бераз читенрәктер дә, һичъюгы алар биргән командаларны аңлыйлар».
- Утыр берәрсенә, Майк, - диде ул Донованга һәм ясалма өзәңгегә аягын куеп, робот өстенә менеп китте. Утыруы уңайлы иде: роботныңj,jnys’h аркасында махсус өркәч каралган, һәрбер җилкәсендә аяклар өчен урыннар бар. Хәзер роботның «колаклары» ни өчен икәне дә аңлашылды. Пауэлл «колакларга» тотынды да, роботның башын борды. Тегесе әкрен генә борылды.
- Киттек, Макдуф
!

Ләкин Пауэллга бер дә көлке түгел иде.
Әкрен генә, механик төгәллек белән атлап, роботлар ишек аркылы үттеләр. Башлары тияргә ярты метрдан да әзрәк калганга күрә, җайдаклар, ашыгып, башларын иделәр. Гигантларның атлавыннан яңгырап чыккан тавышлар белән тулган тар гына коридор аларны шлюз янына китереп чыгарды. Һава суырып алынганын көтеп бераз торгач, алар тагын юлларын дәвам иттеләр. 
Еракка сузылган озын гына һавасыз туннель Пауэллга Беренче экспедициянең зәгыйфь җайланмалары белән башкарылган зур эшләрне исенә төшерде. Әйе, ул уңышсыз тәмамланды, әмма бу уңышсызлык икенче җиңел уңышның төп сәбәпчесе булды.
Роботлар алга атлый бирделәр. Аларның тизлеге үзгәрешсез, атлаулары тигез иде.

- Кара әле, - диде Пауэлл, - туннельләр яктыртылган, температура да Җирдәге кебек. Соңгы ун ел буена, мөгаен, монда бер кеше булмаганда да нәкъ шушылай булгандыр. 
- Һмм, ничек моны булдыра алдылар икән?
- Очсыз энергия, Кояш системасында иң очсыз энергия ярдәмендә. Монда, Меркурийның кояшлы ягында, Кояшның нурланышы - көлке нәрсә түгел. Менә ни өчен алар станцияне берәр тауның күләгәсендә түгел, ә шыр ачык урында төзегәннәр. Җылылык электрга, утка, механик эшкә - теләгән һәр нәрсәгә әйләнә. Һәм энергия алу белән берьюлы станция суына.
- Тыңла әле, - диде Донован, - бу бик кызык, тик әйдә башка берәр нәрсә турында сөйләшәбез. Энергияне фотоэлементлар ярдәмендә үзгәртәләр бит, ә бу хәзер минем иң авырткан җирем.
Пауэлл мыек астыннан гына мыгырданып куйды һәм әңгәмә дәвам иткәндә, сүз бөтенләй башка  нәрсәләр турында китте.

-Кара әле, Грег, Спиди белән нәрсә булган икән? Берничек тә аңлый алмыйм.
Скафандр эчендә җилкәләрне сикертеп кую бике кыен, ләкин Пауэлл моны эшли алды.

- Белмим, Майк. - Ул тулысынча Меркурий шартларына яракландырылган бит. Кызулык аңа куркыныч түгел, кечерәк басым көченә ул җайланган, үрле-кырлы җирдән йөри белә. Барысы да алдан каралган, һәрхәлдә, каралырга тиеш булганы.
Бу юлы инде алар озакка тын калдылар.

- Хуҗа, - диде робот, - без килеп җиттек.

- Ә? -  диде Пауэлл уйларыннан бүленеп. - Әйдә, өскә чыгыйк алайса. Җир өстенә. 

Алар кечкенә генә буш, һавасыз, ярым җимерек павильон эченә килеп чыктылар. Донован яктырткычын кабызып җибәрде дә бер стенаның өске ягындагы тишекнең ертык читләренә озак кына карап торды.
- Метеоритмы? Син ничек уйлыйсың? - дип сорады ул.

Пауэлл җилкәләрен сикертеп куйды.

- Барыбер түгелмени? Әйдә, киттек.

Ерак түгел торган кап-кара базальт кыясы аларны кояштан саклый. Тирә-як һавасыз дөнья кара күләгәгә баткан.  Күләгә пычак белән киселгән кебек кисәк кенә бетә, һәм аръягында бихисап кристалларның күз камаштыргыч балкышы башлана иде.
- Космос белән ант итәм, менә бу ичмасам манзара! - Шаккатудан Донованның тыны кысылды. - Нәкъ кар кебек!

Чыннан да, карга бик охшаган иде. Пауэлл офыкка хәтле сузылып яткан ялтыравык тигезсезлекне карашы белән айкап алды да, күз кискеч җемелдәүдән чыраен сытты.

- Бу ниндидер гадәттән тыш күренеш, - диде ул. - Меркурийның уртача чыгылыш коэффициенты бик түбән, планета бөтен килеш диярлек соры пемза белән капланган. Ай кебегрәк. Ә бит матур, әйеме?

Ярый әле скафандрларның яктылык фильтрлары бар. Матурмы-түгелме, тик сакланмаган күзләр бу балкыштан ярты минут эчендә сукыраерлар иде.

Донован беләзегендәге термометрга күз салды.

- Оһо! Сиксән градус!

Пауэлл да термометрына карады:

- Әйе...Күбрәк шул. Берни дә эшләп булмый - атмосфера...

- Меркурийдамы? Акылдан яздыңмы әллә?

- Юк ла. Меркурийның да бераз атмосферасы бар, - таркау гына җавап бирде Паэулл, скафандрның тупас бармаклары белән шлемына стереоторба көйләргә маташып. - Җир өстендә юка гына парлар катламы булырга тиеш. Меркурийның  тартым көче җиткән очар элементлар, авыр тоташмалар. Селен, йод, терекөмеш, галлий, калий, висмут, очар әчемәләр. Парлар күләгәгә эләгеп утыралар һәм җылылык бүлеп чыгаралар. Зур куу аппаратындагы кебек. Яктырткычыңны куш һәм кыя бу ягыннан сера бәсе белән яисә терекөмеш борыны белән капланганын күрерсең.
- Монысы мөһим түгел. Сиксән градусны гына безнең скафандрлар күпме кирәк, шулчаклы түзәчәкләр.

Пауэлл, ниһаять, стереоторбасын көйләде һәм мөгезле әкәм-төкәмгә охшап калды. Донован түземсезлек белән көтә бирде.
- Нәрсә дә булса күренәме?

Пауэлл тиз генә җавап кайтармады. Аның тавышы шом белән тулган иде.

- Әнә, офыкта кара тап. Мөгаен, селен күледер. Ул монда булырга тиеш тә. Ә Спиди күренми.

Пауэлл роботның җилкәләренә менде дә, ипләп кенә, аякларын җәеп, офыкка карый-карый, торып басты.
- Тукта әле... Әйе, шул ул. Монда килә.

Донован Пауэллның бармагы күрсәткән якка текәлде. Аның стереоторбасы юк иде, ләкин ул да күз камаштыргыч балкыш арасында кечкенә генә кара ноктаның хәрәкәтләгәнен күрде. 

- Күрәм! - дип кычкырып җибәрде ул. - Киттек! 
Пауэлл янә роботның җилкәләренә утырды һәм кулыбелән аның күкрәгенә сукты.

- Киттек! 

- Әйдә, әйдә! - дип  бакыра бирде Донован, үкчәләре белән роботны типкәләп.

Роботлар кузгалдылар. Аларның тигез адымнары һавасыз киңлектә ишетелми, өстәвенә, скафандрның синтетик тукымасы аша тавыш керми, тик ритмик селкенүләр генә сизелә иде.
- Тизрәк! - дип кычкырды Донован. Ритм үзгәрмәде.

- Тиктамалга акырма, - диде Пауэлл. - Бу тимер күсәкләре бер генә тизлек белән йөри ала. Яки, синеңчә, аларның селектив сыгылмалары бармы?
Алар күләгәдән чыктылар һәм кыздырган кояш нурлары астына эләктеләр. Донован, ирексездән, иелеп куйды.

- Ух! Миңа тоела гынамы, я чыннан да кызумы?
 - Озакламый тагын да кыздырачак! - дигән ямансу җавап ишетелде. - Кара - Спиди!
Робот СПД-13, аның җентекләп күзәтерлек булып якынлашып беткән иде инде. Аның күзне чагылдыра торган нәзакәтле шома сыны чокырлы-чакырлы җирдән төгәл һәм тиз-тиз генә бара.  Аның кушаматы - «Спиди, җитез» - әлбәттә, маркасының хәрефләреннән төзелгән, ләкин үзенә бик нык килешеп тора: СПД моделе «Ю.С.Роботс» фирмасы чыгарган иң тиз роботларның берсе.
- Әй! Спиди! - дип кычкырып җибәрде Донован, кулларын селки-селки.

- Спиди! - дип акырды Пауэлл. - Кил монда!

Акылдан язган робот белән кешеләр арасы бик тиз кечерәя башлады. Моның сәбәбе ун ел эчендә искереп беткән Пауэлл һәм Донован утырган машиналарның әкрен генә атлавы түгел, ә, күбрәк, Спидиның хәрәктләнүе иде.  
Алар Спидиның йөреше тигез түгел икәнен сизерлек якыная төштеләр - робот күзгә күренеп чайкалып бара иде. Пауэлл кулын селти башлады һәм, кычкырырга әзерләнеп, шлемга көйләнгән кечкенә радиотапшыргычының тавышын каерып ачты. Шушы мизгелдә Спиди аларны күреп алды.
Ул казалгандай туктап калды һәм әкрен җилдә тибрәлгәндәй бераз вакыт чайкалып басып торды.
- Яхшы, Спиди! Кил монда! - дип кычкырып җибәрде Пауэлл.

Наушникларда беренче тапкыр роботның тавышы ишетелде:

- Менә әйбәт! Әйдәгез уйныйбыз. Сез мине куыгыз, аннары мин сезне куачакмын. Бернинди дә мәхәббәт безне аера алмаячак! Мин - кечкенә казаяк, нәфис, матур казаяк. Урра!
Үз тирәли әйләнеп, аяк астыннан ләпек кисәкләре очыртып кирегә чабып китте. Аның соңгы әйткән сүзләре: «Меңъелык имән астында Үсә бер нәфис чәчәк» иде. Аннан соң ниндидер сәер тимер чиртүләр ишетелде. Мөгаен, бу роботның очкылык тотуы иде.

Донован әкрен генә:

- Кайдан тартып чыгарган ул бу шигырьләрне? Кара әле, Грег, ул... ул исерек бит. Я шундыйрак берәр халәттә.

- Әгәр дә син моны миңа әйтмәсәң, мин, мөгаен, беркайчан да белә алмас идем, - дигән чәнчүле җавап кайтты. - Әйдә күләгәгә керәбез. Мин инде пешә башладым.

Тынлыкны Пауэлл бозды:

- Иң беренче чиратта, Спиди исерек түгел. Ул бит робот, ә роботлар исермиләр. Ләкин аның белән нидер булган, һәм бу нәкъ кеше өчен исерү кебек бер нәрсә.

- Миңа калса, ул исерек, - диде Донован кискен генә. - Һәрхәлдә, ул без аның белән уйныйбыз дип уйлый. Ә безгә көлке түгел. Бу яшәү һәм үлем эше, һәм үлеме бик яхшылардан ук түгел.
- Ярар, ашыкма. Робот - ул нибары робот кына. Аның белән нәрсә булганын белү белән төзәтәчәкбез.

- Белү белән... - усал гына каршы килде Донован.
Пауэлл моңа игътибар итмәде.

- Спиди Меркурий шартларына бик яхшы җайлаштырылган. Ләкин бу җирнең, - ул кулы белән офыкны әйләндереп алды, - гадәти булмаганы көн кебек ачык. Менә эш нәрсәдә. Мәсәлән, бу кристаллар каян килеп чыккан? Алар әкрен генә суынган сыеклыктан барлыкка килергә мөмкин. Тик нинди сыеклык Меркурий кояшы астында суына алырлык кайнар соң?
- Вулкан атулары, - шундук чамалады Донован.
Пауэлл катып калды.

- Бала теле белән... - диде ул кысылган тавыш белән һәм биш минутка тынып калды. - Кара әле, Майк. Спидины селен артыннан җибәргәндә син нәрсә дидең?
Донован гаҗәпләнде:

- Нәрсә дип әйтим инде. Мин аңа селен алып килергә генә куштым.

- Монысы аңлашыла. Ләкин ничек? Төгәлрәк исеңә төшерергә тырышып кара әле.

- Мин...Тукта... Мин: «Спиди, безгә селен кирәк. Син аны менә монда табырсың. Барып алып кайт әле шуны» дидем. Бетте. Тагын нәрсә әйтергә тиеш идем инде мин?
- Син бу бик мөһим, яисә бик тиз кирәк димәдеңме?

- Ник? Бу гап-гади эш бит.

Пауэлл авыр сулап куйды.

- Әйе, хәзер берни дә үзгәртеп булмый. Әмма без бәлага юлыктык.

Ул роботтан төште дә кыяга сөялеп утырды. Донован аның янына утырды һәм култыклап алды. Күләгә беткән җирдә кояш аларны тычкан саклаган мәче кебек көтеп тора төсле иде. Ә янәшәдә, караңгыда, бөтенләй күзгә күренмичә, ике робот басып тора. Тик тонык ут белән янып торган фотоэлектрик күзләр генә аларга ваемсыз карашларын төбәгән.

Ваемсыз! Нәкъ менә бу кечкенә, ләкин фаҗигале һәм мәкерле Меркурий кебек.

Донован Пауэллның дулкынланган тавышын ишетте.

 - Ә хәзер тыңла. Роботехниканың өч төп кануныннан - позитрон мидә ныклап ябыштырылган өч кагыйдәдән - башлыйк. - Караңгыда бармакларын бөгә башлап. - Беренчесе. Робот ни дә булса эшләве яки эшләмәве аркасында кешегә зыян китерергә тиеш түгел.
- Әйе.

- Икенчесе, - дип дәвам итте Пауэлл, - Робот,  Беренче канунга каршы килмәгән очракта, кешенең командаларына буйсынырга тиеш.
- Дөрес.

- Һәм өченчесе. Робот үзенең иминлеге турында кайгыртырга тиеш, чөнки бу Беренче һәм Икенче кануннарга каршы килми.
- Дөрес, шуннан?
- Соң, бу барысын да аңлата ич. Бу кануннар арасында каршылык барлыкка килсә, эшне позитрон мидәге потенциалларның аермасы хәл итә. Син роботка, аңа куркыныч янаган, һәм ул моны бик яхшы аңлаган урынга барырга кушсаң, ул нишли? Өченче канун ясаган потенциал аны автоматик рәвештә кирегә бора. Ә хәзер, син аңа ул куркыныч җиргә барырга әмер бирдең дип уйла. Бу очракта Икенче канун алдагысына караганда көчлерәк капма-каршы потенциал ясый һәм робот әмерне үзенең торышына хәвеф-хәтәр куркынычы белән үти.
- Монысын мин беләм. Тик моннан нинди нәтиҗә чыга соң?

- Спиди белән нәрсә булырга мөмкин? Ул - иң соңгы модельләрнең берсе. Өстәвенә махсуслаштырылган, һәм линкор кебек кыйбат. Ул, аны юкка чыгару бик җайлы гына булмаслык итеп ясалган.
- Һәм?..

- Һәм аны программалаштырганда Өченче канун бик нык кискен бирелгән. Бу тасвирламасында да махсус әйтеп үтелгән иде. Аның куркынлыклардан саклану теләге аеруча көчле. Ә син селен артыннан җибәргәндә команданы илтифатсыз гына биргәнсең, шуңа күрә Икенче канун белән бәйле потенциал бик кечкенә. Бу барысы да - фактлар.
- Дәвам ит. Мин дә аңлый башладым бугай.
- Аңлый башладың? Селен күле янында ниндидер куркынычлык бар. Ул робот якынлашкан саен көчәя һәм күлгә күпмедер ара калгач, баштан ук көчле булган Өченче канун потенциалы баштан ук көчсез булган Икенче канун потенциалы белән тигезләшә.
Донован ярсып сикереп торды.

- Аңлашылды!  Тигезлек урнаша: Өченче канун аны артка сөйри, ә Икенче канун - алга...

- Һәм ул тигезлек сакланган сызык буйлап күл тирәли әйләнеп йөри башлый. Ни дә булса эшләмәсәк, ул шулай әйлән-бәйләндәге кебек тик йөгереп йөриячәк...
Ул уйга калып дәвам итте:

- Шуңа күрә ул үзен исерек кебек тота да. Потенциаллар тигезләшкәндә позитрон мидәге ярты бәйләнеш эшләми. Мин позитроникада белгеч түгел, ләкин бу ап-ачык күренә. Мөгаен, ул үзенең ихтыяр механизмнарының нәкъ исерек кеше югалта торган җирләреннән күзәтүне югалткан. Уйлап карасаң, бу бик кызыклы күренеш.

- Куркыныч кайдан килеп чыккан соң? Нәрсәдән качканын белергә иде аның...

- Син бит инде үзең әйттең! Вулкан атуларыннан. Күл янындагы кайсыдыр бер җирдән Меркурий эчендәге газлар бәреп чыга. Күкерт газлары, углекислота  һәм углерод әчемәсе. Бик күп углерод әчемәсе. Ә мондагы температураларда...
Донован селәгәен йотып куйды.

- Углерод әчемәсе белән тимер кушылгач очучан тимер карбониле барлыкка килә!

- Ә робот, - дип ямансулап өстәде Пауэлл, - күпчелек тимердән тора. Яратам мантыйк уйлануларны. Без хәзер нишләргә кирәк икәнлегеннән башка бөтенсен дә белдек. Үзебез генә селенга бара алмыйбыз - бик ерак. Бу чабышкыларны да җибәрә алмыйбыз, чөнки алар безсез бер адым да атламаячак, ә аларга утырып барсак, көеп чыгачакбыз. Спидины да тота алмыйбыз - ул дивана безне уйный дип белә, һәм аның тизлеге сәгатенә 100 чакрым, безнеке исә - нибары 6-7. 
- Ләкин беребез барса, - дип башлады Донован уйларына чумып, - һәм көек булып кайтса, икенчебез калачак бит әле.

- Шулаймы? Бу бик дулкынландыргыч корбан булачак. Тик күлгә барып җиткәнче ул әмер бирерлек дәрәҗәдә булмаячак, ә роботларның әмерсез кире кайтуы икеле. Исәпләп кара: без күлдән өч-биш, әйтик өч чакрым ераклыкта. Робот сәгатенә 6 чакрым үтә. Ә без скафандрларда егерме минуттан артык тора алмыйбыз. Исеңнән чыгарма, эш кызулыкта гына түгел. Кояш нурланышының ультрашәмәхә һәм аннан аръяк дулкыннары да үлемгә китерә.
- Һммм, - диде Донован, - ун гына минут вакыт җитми бит, ә?
- Ун гына минутмы, мәңгелекме - безгә инде барыбер. Һәм тагын бер нәрсә. Өченче канунның потенциалы Спидины шушындый зур арада туктатыр өчен мондагы тимер парлары атмосферасында углерод әчемәсе шактый күп булырга тиеш. Шуңа күрә ул хәтәр генә тутыгып өлгергәндер. Ул монда инде берничә сәгать йөгереп йөри. Теләсә-кайсы вакыты аның, әйтик, тез буыны эштән чыгып, әйләнүе ихтимал. Бу очракта уйларга гына тугел - тиз уйларга кирәк! 

Тынлык. Озын, ямансу һәм төшенкелекле тынлык.

Беренче булып Донован сүз башлады. Аның тавышы калтырый, ләкин ул хисләрен яшерергә тырышты:

- Ярар, без Икенче канунның потенциалын яңа команда белән көчәйтә алмыйбыз. Әгәрдә икенче очыннан тотынып карасак? Куркынычлыкны арттырсак Өченче канунның потенциалы артачак һәм без аны артка куа алачакбыз.
Пауэлл сүзсез генә аңа шлемын борды.

- Карале, - дип дәвам итте Донован ипләп кенә, - безгә аны артка куар өчен нибары углерод әчемәсенең концентрациясен күбәйтергә кирәк. Ә станциядә  тулы бер аналитик лаборатория бар.

- Әлбәттә, - дип килеште Пауэлл. - Бу бит рудник.

- Дөрес. Анда кальций юшкынын ясарга җитәрлек күләмдә кузгалак кислотасы бар.
- Космос белән ант итәм! Майк, син - гений!

- Азмы-күпме, - дип тыйнак кына килеште Донован. - Мин бары тик кузгалак кислотасы җылытканда әчекүмер газына, суга һәм безгә бик кирәк әчекүмер әчемәсенә таркалганын искә төшердем. Институтның элементар химия курсы.

Пауэлл сикереп торды һәм гигант роботның аягына сукты.

- Әй! - дип кычкырды ул. - Син ыргыта беләсеңме?

- Нәрсә?

- Мөһим түгел, - Пауэлл эченнән генә әкрен уйлый торган роботны сүкте дә кирпич зурлыгындагы бер кыя кисәген күтәрде. - Мә ал һәм әнә теге кәкре ярык артындагы зәңгәр кристаллар тәлгәшенә тигер. Күрдеңме?

Донован аны кулыннан тартты.

- Бик ерак, Грег. 800 ләп метр бит.

- Тынычлан. Меркурийдагы җир басымын искә ал.  Ә аның куллары корычтан. Карап тор.
Роботның күзләре ераклыкны машина төгәллеге белән үлчәделәр. Ул ташның авырлыгын чамалады да кизәнеп җибәрде. Караңгыда аның хәрәкәтләре начар күренә иде, әмма ул бер аягыннан икенчесенә атлап куйганда җирнең дерелдәп куюы ачык сизелде. Таш кара нокта булып күләгәдән чыгып очты. Аның очуына һава каршылыгы да, җил дә комачауламый иде һәм ул килеп төшкәч нәкъ тәлгәшнең уртасыннан зәңгәр кристалл ватыклары чәчрәде.

Пауэлл шатланып кычкырып җибәрде:

- Әйдә кислота артыннан киттек, Майк!

 Җимерелеп беткән павильонга кергәч Донован:
- Син сиздеңме, Спиди без аның артыннан чапканнан бирле күлнең бу ягында гына йөри?

- Әйе.

- Мөгаен, аның безнең белән уйныйсы килә. Шаяртырмын әле мин аңа!

Алар берничә сәгатьтән соң асылынган йөзләр белән ак порошоклы өч литрлы банкалар күтәреп кире кайттылар. Фотоэлементлар, алар уйлаганга караганда, тизрәк таушала иде.

  Роботларын кояшка алып чыктылар да, берсүзсез, туп-туры Спидига таба киттеләр.
Спиди ашыкмыйча гына аларга таба сикергәләде.

- Менә мин! Урра! Томан артыннан чыкты ай, кызармады йөзе, шай! 
- Кызартырмын әле мин синең йөзеңне, - дип мыгырданды Донован. - Кара, Грег, ул аксый башлаган.

- Күрәм, - борчылулы җавап ишетелде. - Ашыкмасак, мондагы әчемәләр аны тәмам харап итәчәк.

Хәзер инде алар, җүләр роботны куркытмас өчен, әкрен генә, качып-посып диярлек атлыйлар иде. Аңа хәтле ара әле ерак иде, ләкин Пауэлл Спидины торып чабарга әзерләнеп баскан дип ант итәргә әзер иде. 
- Әйдә, - диде ул, - Өчкә кадәр саныйм. Бер, ике..
Ике корыч кул берьюлы алга ыргылдылар һәм ике пыяла банка параллель дуга буйлап, сихерле ут астындагы бриллиантлар кебек ялтырап очып киттеләр. Алар тавышсыз гына чәлпәрәмә килеп ватылдылар һәм Спиди артында кузгалак болытчыгы күтәрелде. Пауэлл аның Меркурийның кайнар кояшы астында газландырылган су кебек кайнаганын белә иде.

Спиди әкрен генә борылды, аннары чигенде һәм шулай ук әкрен генә тизлеген арттыра башлады.Унбиш секундтан соң ул  кыяр-кыймас адымнар белән кешеләргә таба килә иде.

Пауэлл роботның ни сөйләнгәнен ишетмәде, әмма аңа «Бигрәк бизи шул мине Матур аяк киеме» дигән кебегрәк булып тоелды. 
Ул Донованга таба борылды.

- Кыя астына, Майк! Ул үз чыгырыннан чыкты һәм хәзер безне тыңлаячак. Миңа инде кызу була башлады. - Алар пошмас гигантлары аркасында күләгәгә таба киттеләр. Донован артына тирә-якта  саф салкынлыкны сизгәч кенә борылып карады.
- Грег!!!

Пауэлл артка карады һәм чак кына кычкырып җибәрмәде. Спиди әкрен, бик әкрен генә ерагая иде. Ул тагын салмак кына тизлеген арттыра-арттыра үзенең түгәрәк чыгарына кереп бара. Стереотрубкадан бик якын тоелса да, аны тотып булмый иде инде.

- Куып тотырга! - дип кычкырды Донован һәм роботын куды, ләкин Пауэлл аны туктатты.

- Син аны куып тоталмыйсың, Майк. Тырышма да.

Ул үзенең берни эшли алмаганын аңлап, бар ачуы белән  йодрыкларын кысты.

- Нигә инде мин моны элегрәк аңламадым? Без вакытны бушка гына исраф иттек, Майк.
- Күбрәк кислота кирәк, - диде Майк баш тартмыйча. - концентрациясе бик түбән иде.

- Юк ла. Монда җиде тонна да булышмас иде. Шулхәтле кислотабыз булса да, без аны алып килергә җитешмәс идек... Тутыгып кына бетәр иде. Син һаман да аңламадыңмыни, Майк?

- Юк, - диде Донован.

- Без нибары яңа тигезлек кенә урнаштырдык. Әчекүмер әчемәсе күбәеп, Өченче канун потенциалы артканда, ул бары тик тагын тигезлек урнашканчы гына чигенә. Әчекүмер әчемәсе таралгач, тагын алга китә. - Пауэллның тавышында өметсезлек сизелә иде. - Бу шул ук әйлән-бәйлән. Өченче канун белән этеп, Икенчесе белән тарта алабыз, тик барыбер бернәрсә дә үзгәрмәячәк.  Тигезлек урнашкан урын гына күчеп йөриячәк. Безгә бу кануннар чикләреннән чыгарга кирәк.

Ул үзенең роботын Донованга таба борды да, алар караңгыда капма-каршы  утырган сизелер-сизелмәс ике шәүлә булып калдылар.

- Майк! - диде Пауэлл пышылдап. 
- Ахыркөнебез шушымы? - Донован арыган иде. - Әйдә соң, станциягә киттек. Фотоэлемнтларның тәмам янып чыкканын көтик тә, бер-беребезнең кулын кысып, цианлы калий эчеп, чын ир-атлар кебек үлербез, - дип авызын ерып куйды.
- Майк, - дип кабатлады Пауэлл җитди генә. - Без Спидины кайтарырга тиеш.

- Беләм.

- Майк, - диде Пауэлл тагын һәм бераз икеләне торгач дәвам итте. - Әле Беренче канун да бар. Мин моның турында уйлаган идем инде. Ләкин бу - соңгы чара.
Донован аңа карады да, тереләнеп китте:

- Соңгы чара өчен иң әйбәт вакыт инде хәзер.

- Ярар. Беренче канун буенча робот ни дә булса эшләве яки эшләмәве аркасында кешегә зыян китерергә тиеш түгел. Бу очракта аны Икенче канун да, Өченчесе дә туктатмаячак. Булдыра алмаячаклар, Майк.
- Робот җүләр булса дамы? Ул бит исерек.

- Әлбәттә, куркынычылык бар.

- Ярар, син нәрсә тәкъдим итәсең?

- Мин хәзер кояшка чыгамын да, Беренче канунның ничек эшләгәнен тикшерәм. Әгәр ул да тигезлекне бозалмый икән... Шайтан алгыры, аңлашыла битинде: я хәзер, яки өч-дүрт көннән...
- Тукта әле, Грег. Кешелеклек кануннары да бар бит әле. Синең менә шушылай торып китәргә хокукың юк. Әйдә, барысы да гадел булсын, сайлашабыз.
- Ярар. Кем ундүртнең кубын беренче әйтә?

Һәм шундук:

- Ике мең җиде йөз кырык дүрт.

Донован Пауэллның роботы аның яныннан узганда әз генә ышкылып китикәнен сизде. Бер секундтан соң Пауэлл кояшка чыккан иде инде. Донован кычкырырга дип авызын ачкан иде, ләкин тыелып калды. Бу диванасы ундүртнең кубын юри алдан ук исәпләп куйгандыр әле. Аннан чыгар…
Кояш бигрәк тә нык кыздыра, һәм Пауэллның үтереп биле кычыта башлады:  «Хыяллана башладым, ахры. Ә бәлки, каты нурланыш скафандр аркылы үтеп керә башлагандыр инде».
Спиди аның артыннан күзәтеп торды, тик бу юлы мәгънәсез шигырьләре белән сәламләмәде. Шуның өчен булса да рәхмәт инде! Ләкин аның янына бик якын килергә ярамый.
Спидига кадәр өч йөзләп метр калганда, ул әкрен генә артка чигә башлады. Пауэлл роботын туктатты да, кристаллар белән капланган җир өстенә сикереп төште. Төрле якка кыйпылчыклар чәчелде.

Җир йомшак, кристаллар аяк астыннан шуа иде. Кече авырлык басымы астында атлавы кыен. Аяк асты яна. Ул башын борды да, бик ерак киткәнлеген, һәм үзе генә дә, авыр хәрәкәтле робот ярдәме белән дә күләгәгә кереп җитешә алмаганлыгын күреп алды. Хәзер я Спиди, я үлем. Аның тамагы кысылды.
Җитәр! Пауэлл туктады.

- Спиди! - дип чакырды ул. - Спиди!

Ялтырап торган заманча робот, икеләнеп туктап калды да, тагын чигенә башлады.
Пауэлл үзенең тавышына мөмкин кадәр күбрәк үтенеч салырга тырышты, һәм моның өчен әллә ни күп көч куярга киркәк булмаганлыгын ачыклады.

- Спиди! Мин күләгәгә кайтырга тиеш, югыйсә кояш мине үтерәчәк. Мин яшәү белән үлем арасында. Спиди, ярдәм ит! Спиди!
Робот алга таба бер адым атлады да, туктап калды. Ул нәрсәдер сөйли башлады, ләкин аны ишеткәч, Пауэлл сыкранып куйды. Робот: «Сыкрап башың авыртса, Ял итәргә тыелса.» - диде дә, тынды.
Үтереп кыздыра! Күз кырые белән Пауэлл ниндидер хәрәкәт сизде дә кисәк кенә борылды һәм гаҗәпләнеп үрә катты. Аның янына робот - ул утырып килгән гигант робот! - килә һәм ул җайдаксыз иде!
- Гафу итегез мине, хуҗа, - диде ул. - Мин җайдаксыз йөрергә тиеш түгел, ләкин сезгә куркыныч яный.

Әлбәттә! Беренче канун потенциалы барыннан да өстенрәк. Ләкин аңа бу искереп беткән робот түгел, ә Спиди кирәк. Ул читкә таба берничә адым ясады да, өмете өзелгән тавыш белән кычырып җибәрде:

- Сиңа минем яныма килергә рөхсәт итмим! Тукта!

Тик моның файдасы булмады. Беренче канун потенциалы белән көрәшеп булмый. Робот:
- Сезгә куркыныч яный, хуҗа, - диде тупас тавыш белән.

Пауэлл як-ягына каранды. Ул тирә-якны начар күрә, миендә кызу өермәләр әйләнә, сулышы тамагын яндыра һәм янындагы бөтен нәрсә томан рәшәдә болгана иде.
Ул соңгы тапкыр:

- Спиди! Мин үләм, каһәр суккыры! Кая син? Спиди! Булыш миңа!
Ул һаман да сукыр омтылыш белән көтелмәгән гигант роботтан читләшкәндә кулын корыч бармаклар тотканын сизде һәм гаепле, борчылган тимер тембрлы тавыш ишетте:

- Пауэлл әфәнде, сез монди нишлисез? Нәрсә карап торам соң мин... Бераз каушап калганмын...

- Мөһим түгел, - диде Пауэлл хәлсезләнеп беткән тавыш белән. - Мине күләгәгә алып бар... һәм тизрәк кыймылда!
Ул үзен һавага күтәргәннәрен һәм тиз генә алып барганнарын сизде. Соңгы тапкыр бөркү эсселекне тойды да аңын югалтты.

Уянып киткәч, каршысында аны кайгыртып иелгән Донованның елмаюлы йөзен күрде.
- Я, ничек, Грег?

- Бик яхшы, - диде ул. - Кая Спиди?

- Монда. Мин аны икенче селен күленә җибәрдем. Бу юлы инде «ни генә булуына карамастан алып кил» дигән әмер бирдем. Ул кырык ике минут һәм өч секунд эчендә әйләнеп кайтты - мин вакытны карап куйган идем. Һаман да әле шул әйлән-бәйләне өчен гафу үтенеп йөри. Синең яның килергә җөръәт итми - нәрсә әйтерсең икән дип курка.

- Алып кил аны монды, - дип кушты Пауэлл. - Ул гаепле түгел.

Кулын сузып, Спидиның тимер кулын кысты.
- Барысы да әйбәт, Спиди. Майк, беләсеңме мин нәрсә уйлап куйдым?

- Нәрсә?

Пауэлл битен сөртеп алды - һава искиткеч салкынча иде.
- Беләсеңме, безнең монда эшләр беткәч һәм Спидиның сынаулары тәмамлангач алар безне планетаара станциягә җибәрмәкче булалар

- Чынлапмы?!

- Әйе, һәрхәлдә, Кэлвин түти безне монда җибәрер алдыннан шулай дигән иде. Бу турыда бер нәрсә дә сөйләнмәдем, чөнки бу идеягә каршы килмәкче идем.
- Каршы килергә? Бу бит...

- Беләм. Хәзер барысы әйбәт. Күз алдыңа китерәсеңме - нүлдән ике йөз җитмеш градуска түбәнрәк. Я, шул оҗмах түгелме?
- Планетаара станция, - диде Донован. - Ярар соң, мин әзер!

Тәрҗемәче искәрмәләре:
1. Спидиның әйткән сүзләре төрле классик әсәрләрдән алынган цитаталар:

«Меңъелык имән астында Үсә бер нәфис чәчәк» - В.С. Гилберт. «Савоярд җырлары» (W.S. Gilbert: Songs of a Savoyard)
 «Бигрәк бизи шул мине Матур аяк киеме» - В.С.Гилберт, А.Салливан. «Түземлек» (W.S. Gilbert, A.Sullivan: Patience)
«Сыкрап башың авыртса, Ял итәргә тыелса» - Тодд Рандгренның «Lord Chancellor’s Nightmare Song» җырыннан булса кирәк.
2. Оригиналда роботның кушаматы SPD-13 - Speedy (җитез). Татарчага тәрҗемә ителмәде, чөнки һәрбер тәрҗемәнең үз чиге булырга тиеш (собственные имена не переводятся). Ә шулай да, татарлар төзегән роботның кушаматы ЛГР-13 - Елгыр булыр иде. 
� Макдуф - У. Шекспирның «Макбет» пьесасының персонажы.





